“Mae’r golau ymlaen!”

Sgets wedi ei hysbrydoli gan stori y Canon J B Phillips yn ei lyfr New Testament Christianity

Ioan 1: 1-18

Cymeriadau

Angel 1





Angel 2





Tua 7 o gynorthwywyr mewn dillad tywyll 

yn dal goleuadau, fflach lampau etc

Offer:


gwisgoedd traddodiadol gwyn i’r angylion





Goleuadau’r fflach lampau yn amrywio o ran maint a chryfder.  

Un lamp neu fflach lamp llawer cryfach na’r gweddill 

Dewisol: cyfarpar a chyflwyniad Powerpoint – planedau

Mae’n well perfformio’r sgets hon mewn tywyllwch os yn bosibl er mwyn i’r goleuadau gael yr effaith angenrheidiol.  Dylai’r ddau angel ymddangos ar y llwyfan (neu yn y sêt fawr) gyda’r cynorthwywyr o flaen y llwyfan, ond heb guddio’r prif gymeriadau a heb dynnu sylw atyn nhw eu hunain.  Y goleuadau sy’n bwysig.  

Mae un angel profiadol yn dangos y bydysawd i angel ifanc. Wrth gyfeirio at y gwahanol blanedau, gallwch ddibynnu ar y dychymyg a phwyntio i wahanol gyfeiriadau (ond nid at y gynulleidfa nes dod at y ddaear), neu os ydych chi am fod yn fentrus, beth am ddangos lluniau o’r bydysawd gyda sleidiau Power Point.

Angel 1 ac Angel 2 i’r llwyfan

Angel 1:
A dyna’r blaned Sadwrn.
Angel 2: 
Waw!  

Angel 1: 
A’r blaned Iau  A’r blaned Wranws
Angel 2:
Alla i ddim credu’r peth!

( parhau fel hyn am ychydig gan ddangos mwy o blanedau gydag Angel 2 yn ymateb gyda syndod – ad lib)
Angel 1: 
A dyna ti, rwyt ti wedi gweld bron iawn y cyfan.

Angel 2:
(Pwyntio at y gynulleidfa)  
Beth am y blaned fach honno?  Dydy hi ddim yn edrych yn lân iawn.
Angel 1:
Aha!  Dyna’r blaned gafodd “Ymweliad”. 

(rhoi pwyslais arbennig ar y gair ymweliad)
Angel 2: 
Ymweliad?  Ymweliad gan bwy?

Angel 1:
Ymweliad gan ein Tywysog 
(y ddau yn moesymgrymu)

Angel 2:
Allai i ddim credu bod y Tywysog wedi trafferthu gyda’r blaned ddibwys honno! Edrycha ar y creaduriaid sy’n byw yno  
(syllu ar y gynulleidfa fesul un) 
Hen bethau hyll ac annymunol iawn!

Angel 1:
Paid gadael iddo Fo glywed ti’n eu galw nhw’n hyll ac annymunol.  Aeth i lawr i’r ddaear achos ei fod o’n caru’r creaduriaid hynny.  A dweud y gwir, fe wnaeth o fynd i’r ddaear yna ar ffurf un o’r creaduriaid.

Angel 2:
(syndod yn ei lais) Naddo!

Angel 1:
Do!  Ar ôl i’r creaduriaid yna gael eu creu, cawson nhw le da i fyw ar y ddaear.  Ond fe wnaethon nhw droi cefn arno fo.  Doedd y Creawdwr ddim yn hapus gyda hynny, ac mewn amser penderfynodd wneud rhywbeth am hyn.   Fe wna i ddangos i ti beth ddigwyddodd. Fe awn ni’n ôl mewn amser.  Edrych yn ofalus ar y byd bach yna.

Cerddoriaeth  i gyfleu’r syniad o fynd yn ôl mewn amser – thema Dr Who efallai? Wrth i’r gerddoriaeth gilio, dylai’r actorion sy’n dal y goleuadau yn y blaen ddechrau eu cynnau am ychydig eiliadau gan greu’r effaith o oleuadau bach yn goleuo ac yna diffodd. Mae’n bwysig fod y goleuadau yn dangos i gyfeiriad y  gynulleidfa..  Dydy’r person gyda’r golau mawr cryf ddim i gynnau’r golau).
Angel 2:
Beth sy’n digwydd?

Angel 1: 
Dyma’r byd filoedd o flynyddoedd yn ôl.  Mae’r goleuadau yn dangos y bobl oedd yn adnabod y Creawdwr.

Angel 2:
Does dim llawer ohonyn nhw!

Angel 1:
Nac oes. Ond aros am funud ac fe weli di rywbeth rhyfeddol.

Y  golau mawr i gael ei oleuo a’i ddal yn llonydd – yr angylion i guddio eu hwynebau fel pe baen nhw’n cael eu dallu.  

Angel 2:
Dyna’r ymweliad?  

Angel 1:
Ie.  Roedd y Golau sy’n rhoi golau i bawb wedi dod i’r byd.  Ond doedd y creaduriaid gwirion ddim isio’r golau  ar wahân i lond dwrn o ffrindiau.  Roedd yn well ganddyn nhw’r tywyllwch. Felly wnaethon nhw ladd y Tywysog. 


(y golau mawr yn cael ei ddiffodd gan adael yr ystafell yn mor dywyll ag sy’n bosibl)

Angel 2:
Y ffyliaid dwl!
Angel 1:
Dydyn ni ddim yn deall pam wnaethon nhw ei ladd. Ond dyna fo.

Angel 2:
A dyna’r diwedd?

Angel 1:
Na!  Aros i’r byd droi tair gwaith, ac yna fe gei di weld beth ddigwyddodd nesaf. 


(Cyfrif yn uchel wrth ddefnyddio ei fys i ddarlunio’r byd yn troi – Un. Dau Tri.

Y golau mawr yn dod ymlaen eto)

Angel 2:
Dydw i ddim yn deall. Roeddwn i’n meddwl bod y Tywysog wedi ei ladd.

Angel 1:  
Oedd.  Ond daeth yn ôl yn fyw, a choncro marwolaeth.  Fe welodd rai o’i ffrindiau y Tywysog yn fyw – a sylweddoli pwy oedd o.  Mab Duw. Y Tywysog!
Angel 2:
Diolch byth bod gan rai ohonyn nhw synnwyr! 

(y golau mawr yn diffodd)

Ond mae’r golau wedi mynd eto!

Angel 1:
Ydy. Daeth y Tywysog yn ôl at ei Dad.

(Angel 2 yn dal i edrych i gyfeiriad y ddaear/cynulleidfa.  Dylai’r cynorthwywyr ddechrau cynnau eu goleuadau fesul 1, gan weithio o ganol y rhes at allan – fel petai’r goleuni yn lledu o’r golau mawr.)

Angel 2:
Beth ydy’r goleuadau bach yna sy’n mynd ymlaen ym mhob rhan o’r byd?

Angel 1:
Aeth ffrindiau’r Tywysog â’r golau allan i bobl eraill, ac aeth y golau i bob rhan o’r byd.  

Angel 2:
Bydd y golau yn lledu dros y byd i gyd?

Angel 1:
Wn i ddim.  Mae hynny’n dibynnu ar y bobl sydd wedi derbyn y golau gan y Tywysog.

(yn dibynnu ar y lleoliad a natur y gynulleidfa, gall  y cynorthwywyr symud allan i’r gynulleidfa, gan rannu fflach lampau, neu hyd yn oed canhwyllau, gan wahodd y gynulleidfa i gynnau eu golau eu hunain.  Bydd hyn yn  cymryd amser ac yn arwain at sŵn a symud.  Mae’n well disgwyl i bawb setlo ac yna darllen yr Ysgrythur gan orffen y sgets gyda charol.

Darllenydd:
Y Gair oedd yn bod ar y dechrau cyntaf. 
Roedd y Gair gyda Duw, a Duw oedd y Gair. 
Roedd gyda Duw o’r dechrau cyntaf un. 

Trwyddo y crëwyd popeth sy’n bod. 
Does dim yn bodoli ond beth greodd e. 
Ynddo fe roedd bywyd, 
a’r bywyd hwnnw’n rhoi golau i bobl. 
Mae’r golau’n dal i ddisgleirio yn y tywyllwch, 
a’r tywyllwch wedi methu ei ddiffodd.

Roedd y Gair yn y byd, 
ac er mai fe greodd y byd, 
wnaeth pobl y byd mo’i adnabod. 
Daeth i’w wlad ei hun, 
a chael ei wrthod gan ei bobl ei hun. 
Ond cafodd pawb wnaeth ei dderbyn, 
(sef y rhai sy’n credu ynddo) 
hawl i ddod yn blant Duw. 
 

Daeth y Gair yn berson o gig a gwaed; 
daeth i fyw yn ein plith ni. 
Gwelon ni ei ysblander dwyfol, 
ei ysblander fel Mab unigryw 
wedi dod oddi wrth y Tad 
yn llawn haelioni a gwirionedd.

